Язучыларыбызның мәгънәле фикерләре
((((
Вакыт елгасы безнең йөрәкләребез аша ага. Телибезме-юкмы, бу елганың агымы безне бөтереп ала да әле тирән упкыннарга алып кереп китә, әле биек ярга чыгарып ыргыта. Без бәргәләнәбез, чәбәләнәбез, бу агымнан ирекле булырга тырышабыз, әмма күпме генә көчәнмик, барыбер көннең сулышы тыннарыбызга каплана, дулкыннары күкрәкләребезгә китереп бәрә. Кайвакыт ни булганын аңлый алмыйча озак җәфаланабыз, батмас өчен саламга тотынабыз, кемнәрдәндер ярдәм сорап ялварабыз. Кыскасы, батабыз-калкабыз, егылабыз-торабыз, хыялланабыз-көрәшәбез.

((((
Яшь кеше – җиде юл чатында басып торучы юлчы хәлендә. Юлларның берсенә дә: “Менә бусы бәхеткә, данга илтә, ә бусы һәлакәткә алып чыга”, - дип язылмаган. Әгәр шулай язылса, үз сукмагыңны табу ничек җиңел булыр иде. Кеше тотар иде дә бәхеткә илтә торган юлга кереп китәр иде. Безнең кайсыбызның гына бәхетле буласы, зур эшләр эшләп дөнья шаулатасы, халык теленнән төшмәслек батырлыклар күрсәтәсе килми икән. Әйе, яшьлеккә мондый омтылышлар бик хас нәрсә. Әмма тормышта бөтен кеше дә атылган йолдыздай балкып күренә алмый. Кемнәргәдер тормышның гади йөген тартып барырга, гадәти һәм бер төсле булып тоелган эшләр эшләргә туры килә. Тик хыяллары якты, күңеле матур кешеләр гади эшләрдән дә матурлык, тәм табып яшиләр.
((((
Безнең кайсыбызның гына көчле һәм батыр, күркәм эшләр белән кешеләрне таң калдырасы килми икән? Минем әле бер генә кешедән дә: “Их, куркак буласы иде”, - дигән сүз ишеткәнем юк. Әгәр шулай икән, куркаклар каян килә соң? Минемчә, батырлыкның башы – үзеңдә ныклы ихтыяр көче тәрбияләүдә.

Ә нәрсә соң ихтыяр көче?

Ихтыяр көчен, берничә сүз белән генә әйткәндә, үз-үзең белән көрәшү, үз җаныңдагы йомшаклыкларны җиңү дип атарга мөмкин булыр иде. Беренче карашка бу бик җиңел нәрсә кебек. Синең алдыңда тешләрен ыржайтып бүре басып тормый, мылтыклы дошман янамый, утка-суга ташланасы юк. Шулай булгач, көчтән килмәслек нәрсә түгелдер. Әйе, түгел. Ләкин яшьтән үк моңарга үзеңне күнектерә башларга кирәк. Ә ничек итеп? Әйтик, син әле йокылы-уяулы ятасың, юрган астында җылы, рәхәт. Сиңа инде торырга вакыт, әмма синең торасың килми. Эчеңдәге ниндидер бер кирелек, тагын бераз гына ят инде, дип, сине котыртып тора. Шуңа буйсынып киереләсең, сузыласың, юрган астыннан чыгасың килми. Ләкин шул ук вакытта күңелеңдәге икенче нәрсә: “Торырга кирәк!” – дип кисәтә. Чөнки синең әле физзарядка ясыйсың, салкын су белән юынасың, утырып ашыйсың, ниһаять, вакытыннан соңгармыйча мәктәпкә җыенып чыгып китәсең бар. Болар, билгеле, бик гади, бик гадәти эшләр, әмма торасы килмәгәндә дә сикереп торырга, салкын өйдә дә юеш сөлге белән тәнеңне ышкырга, укыйсың килмәгәндә дә укырга үзеңне мәҗбүр итәргә көчең җитмәсә - син ихтыярсыз, йомшак буынлы булып үсәчәксең. Ә тормышта әле сиңа ихтыяр көче ай-ай күп кирәк булачак. Синең ихтыярыңны язмышның һәркөн сынап торуы мөмкин. Тормыш катламнарына тирәнрәк керә барган саен, синең бурычларың, вазифаларың артачак. Юлны озынрак үткән саен, иңнәреңдәге йөгең авырая барачак. Син нинди генә заманда яшәмә, нинди генә һөнәрләр үзләштермә, үз сүзеңдә нык торучан, какшамас холыклы, ныклы рухлы кеше булмасаң, алга куйган максатыңа ирешә алмаячаксың.
((((
Һәркемнең тормышында җуелмас якты эз калдырган, искә төшкән саен күңелгә җылылык бирә торган кешеләр була. Алар белән кабат күрешү үз көчеңә ышаныч, дәрт тудыра, кешеләргә булган ихтирамыңны арттыра, рухыңа - көч, җаныңа дәрман бирә. Алар белән үткәннәр хакында сөйләшәсеңме, киләчәк турында хыялланасыңмы – ничектер, баеп, ныгып каласың.
((((
Кешеләргә табигать тарафыннан бик матур бер сәләт бирелгән. Хыяллана белү сәләте ул. Әгәр кеше хыяллана белмәсә, аның тормышы һәм яшәеше күпкә кызыксыз булыр иде.
Кеше иң элек иртәгесе көннең бүгенгедән әйбәтрәк булуы турында, аны тагын да матуррак, кызыграк һәм бәхетлерәк итү турында хыяллана...

Чын ирек, чын бәхет җәмгыяте төзү – бу кешелекнең борын-борыннан килгән олы хыялы. Безнең ата-бабаларыбыз тарихта беренче булып шушы хыялны чынга ашырдылар. Иске дөньяны җимереп, аңа алмашка яңа дөнья төзи башладылар. Хыялны чынга ашыручы батырлар алар!

Әмма бу әле безгә кыл да кыймылдатмыйча, җәмгыять файдасына берни дә эшләмичә торып, рәхәттә генә яшәргә, бал-май эчендә генә йөзәргә мөмкин дигәнне һич аңлатмый.

((((
Безнең кайсыбызның гына батыр буласы, илне шаулатырлык эшләр эшлисе килми икән?! Батыр кешеләрнең тормышлары турында укыганда, йөрәкләребез ялкынлана, җанда әллә нинди хыяллар уяна. Әйе, батырлык яшь күңелне бервакытта да битараф калдырмый, ул гел дәртләндерә, ашкындыра, матур яшәргә, матур эшләргә чакыра...
...Тормыш безне һәркөн сыный. Алдыбызга куйган күп кенә сорауларын кайвакыт без аның үзебез дә белмибез. Намусыбызга тугры булсак, без ул сынауларны җиңеп чыгарбыз, халкыбыз күзенә, ата-аналарыбыз күзенә, бездән зур эшләр көткән кешеләр күзенә гел туры карый алырбыз. Шул вакытта бездән батыр кешеләр чыгар. Дөньядагы барлык батырлыклар да үз-үзеңне җиңүдән, көндәлек кыенлыклар алдында каушап калмаудан, һәр кылган эшең өчен үзеңдә җаваплылык тоюдан башлана.
((((
Әкият кешене батырлыкка, матурлыкка өйрәтә. Әгәр әкият укыган баланың явызлыкка каршы йодрыклары йомарлана икән, ул инде тормышка битараф булып үсмәячәк. Әгәр аның җәберсетелгән әкият геройларын кызганудан күзләреннән яшь килә икән, аның күңеленә мәрхәмәт, шәфкать тамыр җибәрәчәк. Көн саен әнкәсенең әкиятләрен тыңлап йокыга киткән баладан да бәхетлерәк кеше юк, минемчә. Әкият – ул кешене туган көненнән алып ахыргы көненәчә озата баручы тормыш фәне. Дөньяда кеше яшәгән вакытта әкият тә яшәячәк.
((((
Кеше, кайда гына яшәмәсен, кем генә булып эшләмәсен – күңеле белән ул үзен туган якларыннан аерылгысыз сизә. Башыңа кайгы килгәндә - кайгыларыңны уртаклашырга, матур җирләр, матур илләр күреп сокланганда – чагыштырып карарга, җиңүләргә ирешкәндә - уңышларыңны күрсәтергә, зур эшләргә көчең бетеп арып егылганда - өр-яңадан көч алырлык туган ягың кирәк. Туган ягың сине аңлый, бервакытта да кире какмый. Аналарга үз баласы гомер буе бала булып калган кебек, туган як өчен дә без бер бала.
((((
Кеше гомер буе нидер эзли. Кемдер җиргә яшеренгән байлык, кемдер күңеленә яраклы сөйгән яр, кемдер холкына-табигатенә ошаган эш, кемдер җирдәге үз урынын. Ләкин кеше, ни генә эзләмәсен, ахыргы максаты – бәхеткә омтылу. Җир астына күмелгән алтын-көмешләрне, үзенә икенче канат булырлык сөйгән ярын, яраткан эшен, җирдәге үз урынын тапкач та кеше эзләнүдән туктамый. Чөнки бәхет баскычлары сине һаман саен биеккәрәк омтылдыра, хыялың югарырак күтәрә. Бәхет кошын менә тотам, менә эләктерәм, дип кабалана-кабалана йөгерәсең, маңгаеңнан чишмә булып тирләр агып чыга, йөрәгең дугадагы кыңгырау теледәй бәргәләнә, менә бервакыт син инде бәхет кошын күрә үк башлыйсың, аңа якын ук киләсең һәм... эләктереп алам дигәндә, ул кинәт юкка чыга: әллә һавага томан булып тарала, әллә чәчәк булып җиргә ята, әллә җилгә әверелеп битеңә кагылып үтә - син аны белмисең. Бары тик аңа якынлашудан бер исерү, җиңеллек, бер мизгелгә җан рәхәте генә тоеп аласың. Шушы тойгы сине өр-яңа юлларга чакыра, күңелеңдә моңарчы тумаган хыяллар уята, әлеге бәхет кошына тагын бер мәртәбә кагыласы, һич югы аңа якынрак киләсе, сыңар күз белән генә булса да карыйсы килү теләге уята. Хәер, күпләр бәхет артыннан кумый. Үзләренең алларына олы максат куялар да бары тик шул максатка ирешү юлларын гына эзлиләр.
((((
Телләрне дәүләт теле итәр өчен, иң беренче нишләргә кирәк соң?
Һәркем татар теленең кирәкле икәнлеген тоярга тиеш. Әйтик, ике телне камил белмәгән кешене югары урыннарга күтәрмәсәң, депутат итеп сайламасаң, кыскасы, халык белән турыдан-туры эшләүче һөнәр ияләренә дәүләтнең ике телен дә белүне мәҗбүри итеп куйсаң, шул вакытта гына татар теленең кирәклеген тоячаклар. Кирәк булгач кына өйрәнә башлаячаклар.

Без рус телен нигә өйрәндек? Матур, бай тел булганга гынамы? Юк, кирәк булганга. Безгә ындыр артына чыгуга ук рус теле кирәк иде. Шуңа күрә без аны чәчләрне йолкый-йолкый булса да өйрәндек.

Әгәр татар телен белмәгән кеше завод-фабрикаларга җитәкче итеп куелмаса, врач яки юрист, район башлыклары яки министрлыкларга сайланмаса, һәр ата-ана баласын татарча өйрәтә башлар иде. Чөнки һәр ата-ана үз баласының зур кеше булуын тели. Рус теле өстенә татар телен дә белсәң генә зур кеше була аласың, дигән фикерне сеңдерү өчен, безгә әле бик күп эшлисе бар.

